
KICHIK BIZNES VA XUSUSIY TADBIRKORLIK 
FAOLIYATI RIVOJLANISHIGA TA’SIR ETUVCHI 
OMILLAR
Suyunov Jabbor Mahmudovich
Qarshi davlat universiteti tayanch doktoranti

Annotatsiya: Ushbu maqolada iqtisodiyotni rivojlantirishda kichik biznes va xususiy tadbirkorlik subyektlarining ahamiyati, 
ular oldida turgan muammolar, ularni bartaraf etish yo‘nalishlari hamda ilmiy asoslangan taklif va tavsiyalar yoritilgan.

Kalit soʻzlar: iqtisodiyot, tadbirkorlik, kichik biznes, xususiy tadbirkorlik, iqtisodiy ko‘rsatkichlar.

Abstract: This article presents the significance of small enterprises and private businesses in the development of the 
economic sphere, examines the problems they face, the directions for addressing them, and provides scientifically based 
proposals and recommendations.

Key words: economics, entrepreneurship, small business, private entrepreneurship, economic indicators.

Аннотация: В данной статье представлено значение малых предприятий и субъектов частного предпринимательства 
в развитии экономической сферы, рассмотрены проблемы, с которыми они сталкиваются, направления их 
устранения, а также приведены научно обоснованные предложения и рекомендации.

Ключевые слова: экономика, предпринимательство, малый бизнес, частное предпринимательство, экономические 
показатели.

K I R I S H
O‘zbekistonda olib borilayotgan iqtisodiy islohotlar iqtisodiyotning barcha tarmoqlarida amalga 

oshirilayotgan institutsional o‘zgarishlar bilan bevosita bog‘liq. Mamlakatimizda 2024–yilni “Yoshlar va biznesni 
qo‘llab-quvvatlash yili” deb e’lon qilinishi xalqimizning turmush farovonligini yaxshilash, yoshlarning bandligini 
oshirish hamda tadbirkorlik faoliyatini rivojlantirish uchun keng imkoniyatlar yaratdi.

Hozirgi kunda jahon integratsiyalashuvi va globallashuvi sharoitida mamlakatda tadbirkorlikni rivojlantirish 
innovatsiyalarni jalb etishni taqozo etmoqda.

Kichik biznes va xususiy tadbirkorlik iqtisodiyotni rivojlantirish, aholi bandligi va daromadlarini oshirishda 
muhim omil hisoblanadi. Ushbu soha vakillarini har tomonlama qo‘llab-quvvatlash maqsadida Prezidentning 
ko‘plab farmon va qarorlari qabul qilindi. Jumladan, tadbirkorlik faoliyatini davlat ro‘yxatidan o‘tkazish, turli 
ruxsatnomalar olish va boshqa ko‘plab xizmatlar tartib-qoidalari soddalashtirildi.

Bu borada qulaylik yaratish uchun Davlat xizmatlari agentligi va uning joylardagi markazlari tashkil etildi. 
Shuningdek, tadbirkorlik subyektlarining huquqlari va qonuniy manfaatlarini himoya qilish bo‘yicha vakil (Biznes-
ombudsman) lavozimi joriy qilindi.

M A V Z U G A  O I  A D A B I Y O T L A R   S H A R H I
Kichik biznes va xususiy tadbirkorlik faoliyatini rivojlantirish, tadbirkorlikda innovatsiyalarni qo‘llashning 

samaradorligini oshirish yo‘llari to‘g‘risida xorijlik va yevropa iqtisodchi olimlardan K. Makonnell, S. Bryu, 
Y.Shumpeter, J.B. Sey, A.Smit, D.Rikardo, Dj.S. Milya, V.M. Yakovlev, Y.I.Ivanov, F.M.Rusinov, M.Veber,  
V.Zombart,  P.Druker, I.N.Gerchikova, F.Nayt, I.X.Tyunen, R.Kantilyon, K.Bodo, I.X. Tyunen, Naytear, D.Gelbreyt, 
Klas Eklund, A.I.Kapsov, Y.V.Tixonravovlar va boshqalar tadbirkorlik  faoliyatini rivojlantirish, ularning turlari va 
shakllari  bo‘yicha  ma’lum bir tomonlarini o‘rganib, o‘zlarining salmoqli  hissalarini qo‘shganlar. 

T A H L I L  V A  N A T I J A L A R
O‘zbekiston Respublikasi Prezidentining PQ-104-son qaroriga asosan tumanda yangi xizmat ko‘rsatish 

loyihalari tashkil qilish bo‘yicha yillik reja 362 tadan iborat bo‘lib, bugungi kunda amalda 365 ta (rejaga nisbatan 

100,1%) qiymati 107,4 mlrd. so‘mlik xizmat ko‘rsatish loyihalari ishga tushirildi shundan markaziy ko‘cha 
(mustaqillik)da reja 34 ta amalda 49 ta (rejaga nisbatan 144,0%)ga oshirib bajarildi, xizmat ko‘rsatish sohasida 
yangi ish o‘rinlari yaratish bo‘yicha yillik reja 3184 ta bo‘lib bugungi kunda 2578 ta (rejaga nisbatan 81,0%) ga 
bajarildi.

Aholini tadbirkorlikga keng jalb qilish maqsadida 9 oy davomida Har bir oila tadbirkor dasturi asosida 
1452 ta fuqaro va tadbirkorlik subyektlariga jami 35 mlrd 105 mln so‘m shundan, AT Halq banki beshkent filiali 
tomonidan 717 ta 15 mlrd 405 mln so‘m, ATB Mikrokreditbank Beshkent filiali tomonidan 425 ta 10 mlrd 442 
mln so‘m, ATB Agrobank Beshkent filiali tomonidan 310 ta 9 mlrd 325 mln so‘m kredit mablag‘lari ajratib berildi.

Bugungi kunda dehqonchilik sohasida jami 892 nafar fuqaroga 366,7 gektar yer maydoni ajratilib berildi va 
natijada 828 ta dehqon xo‘jaligi tashkil etildi.

Tumanda 9 oy davomida 13 713 nafar fuqaroning bandligi ta’minlandi. Jumladan:
6 422 nafar ishsiz fuqaro doimiy ish bilan ta’minlandi;
590 nafar ishsiz fuqaro mavsumiy ishga joylashtirildi;
6 701 nafar fuqaro o‘zini o‘zi band qildi (viloyat bo‘yicha o‘zini o‘zi band qilish reja – 1 700 ta bo‘lib, yillik 

reja 394 foizga oshirib bajarildi).
Yangi tadbirkorlik subyektlari tashkil etish borasida:
Tumanda 9 oy davomida jami 1 934 ta tadbirkorlik subyekti tashkil etildi, shundan:
461 tasi yuridik shaxs shaklidagi korxonalar;
1 473 tasi yakka tartibdagi tadbirkorlik subyektlari.
Hokim yordamchilari tavsiyanomalari asosida:
2 421 ta loyihaga jami 42,9 milliard so‘m imtiyozli kreditlar ajratildi;
334 nafardan ortiq ishsiz fuqarolarga 473,3 million so‘m subsidiyalar berildi;
1 178 nafar aholi kasb-hunar va tadbirkorlik ko‘nikmalariga o‘qitildi.
Hokim yordamchilari tomonidan shakllantirilgan 912 tadan ortiq “mahallabay” mikroloyihalardan 912 tasi 

ishga tushirilib, 2 012 ta yangi ish o‘rinlari yaratildi.
Tumandagi 334 ta kam ta’minlangan xonadonga moddiy yordam ko‘rsatildi:
320 ta xonadonga 29 ming bosh parranda tarqatildi;
14 ta xonadonga 14 ta inkubator topshirildi.
O‘zbekiston Respublikasi Vazirlar Mahkamasining 2020–yil 25–martdagi 182–sonli “Uy-joy sotib olish 

yoki yakka tartibdagi uy-joylarni qurish va rekonstruksiya qilish uchun fuqarolarga subsidiya to‘lash tartibi 
to‘g‘risida”gi qarori ijrosi yuzasidan:

2022–yilda jami 449 ta murojaat kelib tushdi. Ulardan:
101 nafar murojaat muallifiga ishchi komissiya tomonidan ijobiy xulosa berildi;
348 nafar murojaat muallifiga nizom talablariga mos kelmaganligi sababli rad javobi berildi.
Xorijiy tajribalarni tahlil qilganimizda, Silikon vodiysi Kaliforniyadagi San-Fransisko ko‘rfazining janubiy 

qismi bo‘lib, u yerda ko‘plab startaplar va xalqaro yuqori texnologiyali korporatsiyalar, jumladan Apple, Facebook 
va Google shtab-kvartiralari joylashgani aniqlanadi.

Yangi texnologiyalarni ishlab chiquvchi tashkilotlar Palo Alto shahridagi Stenford universiteti atrofida 
to‘plangan.

Shuningdek:
Mountain View shahrida Kompyuter tarixi muzeyi va NASA tarkibidagi Ames tadqiqot markazi;
San-Xose shahrida esa Texnologiya innovatsiyalar muzeyi joylashgan.
Silikon vodiysi - Kaliforniya shtatidagi (AQSh) San-Fransiskoning konsolidatsiyalangan metropolitan 

statistik hududining janubi-g‘arbiy qismi (aglomeratsiya-konurbatsiya), yuqori texnologiyali kompaniyalarning 
yuqori zichligi bilan ajralib turadi. kompyuterlar va ularning komponentlarini, ayniqsa, mikroprotsessorlarni, 
shuningdek, dasturiy ta’minot, mobil aloqa vositalari, biotexnologiyalarni ishlab chiqish va ishlab chiqarish bilan. 
Ushbu texnologik markazning paydo bo‘lishi va rivojlanishi etakchi universitetlarning, yirik shaharlarning bir 
soatdan kamroq masofada to‘planishi, yangi kompaniyalarni moliyalashtirish manbalari, shuningdek, O‘rta yer 
dengizi tipidagi iqlim bilan bog‘liq. Boshqa mamlakatlarda bir qator boshqa innovatsion klasterlar yaratilganiga 
qaramay, AQSH Silikon vodiysi shu turdagi yetakchi markaz boʻlib qolmoqda, xususan, shtatlarda amalga 
oshirilgan venchur kapital qoʻyilmalarining uchdan bir qismini oladi.

Davlat tomonidan mamlakatimizda kichik biznes va xususiy tadbirkorlikning amalda qo‘llab quvvatlanishi 
oqibatida bugungi kunga kelib mazkur sohaning jadal sur‘atlarda rivojlanishiga olib keldi. 1-rasm ma‘lumotlaridan 
ko‘rinib turibdiki, 2010 yilda YaIMga nisbatan 31 foizni tashkil etgan kichik biznes va xususiy tadbirkorlikning 
ulushi, 2024 yilga kelib bu sohaning ulushi 56,7 foizga etganligi fikrimiz isbotidir. 

1 - rasm. Kichik biznes va xususiy tadbirkorlikning o‘sish tendentsiyalari.

Shuningdek, oxirgi 15 yil davomida respublika bo‘yicha jami korxonalar sonidagi kichik korxonalar va 
mikrofirmalar salmog‘i ham sezilarli darajada o‘sgan. Agar 2010–yilda ushbu ko‘rsatkich 13,1 foizni tashkil 
etgan bo‘lsa, 2024–yilda bu raqam 35,1 foizga yetib, qariyb 2,7 baravar o‘sish tendensiyasiga ega bo‘lgan.

E’tiborlisi, mamlakatimizda aholi turmush tarzining yaxshilanishi va daromadlarning ortishiga ham kichik 
biznes va xususiy tadbirkorlikning hissasi tobora ortib bormoqda. Jumladan, kichik biznesda band bo‘lganlar 
soni:

2010–yilda 4,3 million kishini tashkil etgan bo‘lsa,
2024–yilda bu ko‘rsatkich 10,2 million kishiga yetgan.
Natijada, 2024–yilga kelib ushbu ko‘rsatkich qariyb 2,4 baravarga oshgan.
Albatta, bunday ijobiy tendensiya aholi turmush tarzi va farovonligini yaxshilashda muhim rol o‘ynagan.

2-rasm. O‘zbekistonda kichik biznes, kichik korxona va mikrofirmalarda bandlar sonining mutanosib tarzda o‘sish 
tendentsiyasi1.

1	  Тенденции социально-экономического развития Узбекистана (2005-2020 гг.) / под общей редакцией д.э.н. А.М.Садыкова / 
Ташкент: IFMR, 2021.-98 с.; Экономика Узбекис-тана. Информационно-аналитический бюллетень за январь-июнь 2021года. 
Т.: Center for Economic Research, 2021год. 29-стр

Bugungi kunda viloyatimizda 58300 dan ortiq tadbirkorlik subyektlari faoliyat yuritadi. Ularning yalpi hududiy 
mahsulotdagi ulushi keyingi 3 yilda 51,1 foizdan 61,4 foizga ko‘tarildi.  

Prezidentimiz Sh.Mirziyoyevning sa’yi harakatlari va shaxsiy tashabbuslari bilan mamlakatimizda 
tadbirkorlikning qonuniy asoslari mustahkamlandi. Xitoy, Germaniya, Rossiya kabi rivojlangan davlatlar 
tajribasini o‘rganish, halqaro darajadagi konsultantlar va ekspertlarni jalb qilish orqali soha rivoji uchun qulay 
muhit shakllandi. Jumladan:  Tadbirkorlik faoliyatiga ruxsat berish va ularni ro‘yxatga olishda qog‘ozbozlik va 
byurokratik jarayonlar sezilarli darajada qisqardi. 

Tadbirkorlik subyektlarini tekshirmaslik bo‘yicha 2 yillik moratoriy e’lon qilinib, barcha darajadagi davlat 
boshqaruvi idoralari, huquqni muhofaza qilish va nazorat organlari tomonidan tekshirishlarga qat’iy barham 
berildi. 

Tijorat banklari bilan o‘zaro munosabatlarda tadbirkorlar huquqlari va manfaatlarining ustuvorligi prinsipi 
joriy etilib, kreditlarni rasmiylashtirish bilan bog‘liq bo‘lgan jarayonlar bir muncha soddalashdi. 

Mamlakatimizda keyingi uch yilda qabul qilingan 50 dan ortiq farmon va qarorlar asosida tadbirkorlik va 
kichik biznesni rivojlantirish bugungi kunda davlat siyosati darajasiga ko‘tarildi. Yurtboshimiz tomonidan ilgari 
surilgan “Biz faqat faol tadbirkorlik, tinimsiz mehnat va intilish orqali taraqqiyotga, farovon hayotga erisha 
olamiz” - degan hayotbaxsh g‘oya ijro organlari rahbarlari ongiga singdirib kelinmoqda.  

Viloyatdagi barcha mahalliy boshqaruv va ijro organlarining tadbirkorlik sohasiga oid faoliyati tahlil 
qilinganda, tadbirkorlarning yanada samaraliroq faoliyat yuritishlari uchun to‘siq bo‘layotgan quyidagi 
muammolar mavjudligi ko‘zga tashlanadi:

Tadbirkorlar uchun yer ajratish va infratuzilma tarmoqlariga ulanishda belgilangan muddatlarga rioya 
qilmaslik yoki asossiz rad etish holatlari;

Tadbirkorlik subyektlarini ro‘yxatga olish, ruxsat berish, litsenziyalash va mulkga egalik huquqini belgilashda 
vakolatli organlar tomonidan sansalorlik va ortiqcha qog‘oz talab qilish holatlari;

Kredit ajratishda “resurs yo‘q”, “garov ta’minoti yetarli emas” kabi asossiz vajlarning qo‘llanilishi, kredit foiz 
stavkalarining yuqoriligi hamda garovga qo‘yilayotgan mulklarni narxlashda tadbirkorlar va banklar o‘rtasida 
kelishmovchiliklarning ko‘pligi;

Banklar tomonidan kredit foizlarini belgilashda tadbirkorlik yo‘nalishidan kelib chiqib, differensial 
yondashuvning yo‘qligi natijasida sanoat va qishloq xo‘jaligi sohalaridagi istiqbolli loyihalarni amalga oshirish 
samaradorligining pastligi;

Tadbirkorlarga tegishli bo‘lgan xususiy mulklarni asossiz olib qo‘yish, obodonlashtirish bahonasida 
tadbirkorlar mulkini noqonuniy buzish yoki ko‘chirish holatlarining tez-tez uchrashi;

Soliq imtiyozlarini qo‘llash, faoliyatga asossiz aralashish va homiylikka majburlash holatlariga barham 
berilmayotganligi;

Mahalliy hokimliklarda malakali mutaxassislarning yetishmasligi, shuningdek, soliq, Savdo-sanoat palatasi, 
tijorat banklari, Davlat aktivlarini boshqarish agentligi, Davlat xizmatlari agentliklari, arxitektura va kadastr 
idoralari kabi tadbirkorlik faoliyatiga bevosita aloqador bo‘lgan ko‘plab idoralar o‘rtasida o‘zaro muvofiqlashtirish 
tizimining yetarlicha shakllanmaganligi natijasida hududlardagi mineral resurslar, tabiiy boyliklar va iqlim 
sharoitidan kelib chiqib tashabbuskorlar va investorlarni yo‘naltirish hamda zarur axborotlarni taqdim etish tizimi 
to‘laqonli shakllanmaganligi.

Xulosa sifatida aytish mumkinki, tadbirkorlik faoliyatini rivojlantirish, har bir tadbirkorning muammolarini 
tezkorlik bilan hal qilish va byurokratik holatlarga chek qo‘yish maqsadida quyidagi tizimni joriy qilish maqsadga 
muvofiqdir:

Birinchidan, chet el investitsiyasi ishtirokidagi va xorijiy korxonalarni tashkil qilish loyihalari viloyat 
hokimining shaxsiy nazoratida bo‘lishi, shuningdek, yangi tashkil etilayotgan va faoliyatida muammolari mavjud 
bo‘lgan tadbirkorlik subyektlarining har bir loyihasini amalga oshirish uchun tuman va shahar hokimlari mas’ul 
bo‘lishi belgilanishi lozim.

Ikkinchidan, faoliyat yo‘nalishidan qat’i nazar, har bir viloyatdagi tashkilot va idora rahbari “Tadbirkorga 
ko‘makdosh va yelkadosh” tamoyili asosida ish olib borishi, hamda murojaatlar bo‘yicha 3 kun ichida 
tadbirkorlarni qabul qilishi talab etiladi.

Uchinchidan, har bir tadbirkorning mulkiy daxlsizligi kafolatlanadi, uning mulkini asossiz buzish, ko‘chirish 
yoki olib qo‘yish holatlariga yo‘l qo‘yilmaydi. Bu borada viloyat prokuraturasi tomonidan qonun ustuvorligi qat’iy 
ta’minlanadi.

To‘rtinchidan, tadbirkorlik faoliyatiga ortiqcha aralashish, homiylik qilishga majburlash va tadbirkorlikka 
taalluqli bo‘lmagan majlislarga chaqirish holatlari to‘liq bartaraf etilishi zarur.

Beshinchidan, muammolarni qisqa fursatda bartaraf etish maqsadida uch kun muddatda har bir shahar 
va tumanning aholi gavjum bo‘lgan kamida to‘rt joyida hokim va sektor rahbarlarining 24 soat ishlaydigan 
telefon raqamlari joylashtiriladi. Bundan keyin sektor rahbarlarining faoliyati ularning nechta tadbirkor bilan 
uchrashgani va qancha muammoni hal qilgani bo‘yicha monitoring yuritish orqali baholanadi.

Oltinchidan, har bir tuman va shahar hokimligi tomonidan hududdagi mineral resurslar, suv, tuproq va 
iqlim sharoitidan kelib chiqib, hududni tadbirkorlikning muayyan yo‘nalishiga ixtisoslashtirish bo‘yicha yagona 
konsepsiya ishlab chiqiladi va bir hafta muddatda keng jamoatchilik oldida taqdimot o‘tkazilishi belgilangan.

